
Føroyar eru 18 framkomnar oyggjar staddar úti á 
opnum havi. Vit brúka framkomna tøkni til at knýta 
bond og at halda samband við hvønn annan. Í 2020 
varð hetta galdandi meira enn nakrantíð. Hóast 
korona setti dám á arbeiðslagið, hoknaðu vit ikki 
undan, tá ið afturlatna samfelagið hevði tørv á 
okkum. Vit umskipaðu arbeiðið til frama fyri 
samfelagnum og kundunum. Vit tóku ikki stytstu 
leið, men førdu skipið trygt í havn, ímeðan vit 
traðkaðu nýggj fótaspor.   

Vit høvdu tó meira upp á hjartað. Vit standa á 
trominitil eina tøkniliga kollvelting, har 5G verður 
byrjanin til broytingina, sum í stødd, vavi og 
torgreindi ikki fer at líkjast nøkrum, sum vit 
nakrantíð hava upplivað áður.  

Vit høvdu í væntu, at 5G varð liðugt rullað út í 
øllum landinum við árslok, men her noyddust vit
at kasta akker og skifta kós. Við altjóða áhugamálum 
í føroyskum viðurskiftum, umframt at íløgan í 5G er  
stór, krevur avgerðin serlig atlit, ið verða viðgjørd  
skynsamt.   

Fyri okkum gjørdist 2020 eitt sjáldsamt og 
hendingaríkt ár. Sum samtak hava vit tó altíð 
framtíðina í huganum í øllum, sum vit gera. 

Tilvitanin og virðingin fyri samfelagnum er 
inngrógvið í fyritøkuni, og hetta speglast aftur í 
okkara virksemi í dag og ætlanirnar fyri komandi 
mongu árini. Í hesi frágreiðing seta vit sjóneykuna 
á samfelagsábyrgdina, sum er ein nátúrligur partur 
av okkara gerandisdegi. 

Jan Ziskasen
Samtaksstjóri 

Eitt hendingaríkt ár 

Eitt hendingaríkt ár 

I 2020 var ódnin ofta hørð. Tað breyt í bæði borð, og nógv rumbul 
var í sjónum. Men tá ið av fjaraði stóð eg eftir við einari djarvari  
manning, ið baksaðist við stóru sjógvarnar og fekk alt at hanga  
saman. Meðan Føroyar slakaðu ferðina, slakaðu vit ikki av, men  
settu fulla ferð á motorarnar.  

Partafelagsskattur

7,1 Mkr.

Umsetningur

389 Mkr.

Útgoldið vinningsbýti 

32 Mkr.

Útgoldið í løn

100 Mkr.

2020 skorið 
inn á bein

Samanumtikið hilnaðist árið rímiliga væl, hóast 
korona og illveður høvdu týðandi ávirkan á raksturin 
og virksemið annars hjá samtakinum. Nettosølan 
gjørdist 389 mió. krónur, og sammett við árið fyri 
vaks nettosølan við 4,7 mió. krónum. 

Samlaði rakstrarkostnaðurin var 184 mió. krónur 
samanborið við 179 mió. krónur árið fyri. Økingin 
stavar í størsta mun frá útreiðslum til umvælingar av 
millumoyggjasjókaðlum, ið fingu skaðar av illveðri í 
fyrsta ársfjórðingi. 

Rakstraravlopið eftir avskrivingar gjørdist 36 mió. 
krónur samanborið við 41 mió. krónur í 2019. 

Úrslitið eftir skatt gjørdist 32 mió. krónur sammett við 
34 mió. kr. árið fyri. 

Í 2020 gjørdi samtakið samanlagt íløgur fyri 120 mió. 
krónur í materiella støðisogn umframt 11 mió. krónur 
í immateriella støðisogn. Í 2019 vóru samlaðu 
íløgurnar 68 mió. krónur.  

Føroya Landsstýri, sum eigur allan partapeningin í 
samtakinum, fær útgoldið 32 mió. krónur í 
vinningsbýti. 

Korona setti dám á 2020, men við áhaldandi og skynsomum rakstri og 
væleydnaðari samanseting av starvsfólkaførleikum megnaðu vit enn 
eina ferð at vísa á nøktandi fíggjarligt úrslit.  



SAMFELAGSTILVIT 2020

7

Í 2020 gjørdi samtakið samanlagt 
íløgur fyri 120 mió. krónur Í 2019 
vóru samlaðu íløgurnar 68 mió. 
krónur. 

Føroya Landsstýri, sum eigur 
allan partapeningin í samtakinum, 
fær útgoldið 32 mió. krónur. í 
vinningsbýti

Dugnalig starvsfólk eru hornasteinur 
undir okkara virksemi. Í 2020 kundu vit 
enn eina ferð staðfesta, at vit hava ein 
starvsfólkahóp, sum stendur saman og 
tekur ábyrgd. Korona vendi heiminum 
á ranguna, men felagsíkast frá øllum 
deildum og feløgum tryggjaði 
framgongdina gjøgnum árið.  

Vit settu alla orku inn at minka um 
órógv á rakstri og virksemi. 2020 varð 
tó í stóran mun øðrvísi innanhýsis í 
samtakinum. Í somu løtu, sum almennu 
myndugleikarnir settu Føroyar niður í 
ferð, varð alt arbeiðið í samtakinum 
umlagt. Vit hildu staðiliga fast um 
tilmæli, samlík teimum almennu.  

Í fyrru árshálvu fór ein partur av 
starvsfólkahópinum heim at arbeiða, 
og onnur umskipaðu dagligar 
mannagongdir soleiðis, at tey kundu 
vera fysiskt til arbeiðis. Korona skapti eitt 
tómrúm, men vit lærdu at skipa okkum 
øðrvísi og seta sosiala tørvin í bíðistøðu.  

Við fjarleiðslu og enn fleiri talgildum 
samskiftisháttum funnu vit nýggja stevið 
saman, og allur hópurin stóð saman og 
tók ábyrgd í felag. 

   

Millum tey bestu í 
Norðurlondum

Vit eru einstaklingar í eini samanbundnari heild. Vit seta hvør 
sær serstakan dám á Føroya Tele, sum skal vera eitt umhvørvi, 
har øll eru tilvitað um sín leiklut, og hvat verður væntað av tí 
einstaka. Starvsfólk skulu trívast, vera motiverað og mennast.         

Trivnaður í hásæti

Raðfesting av starvsfólkatrivnaði er ein 
fortreyt fyri at tryggja framburði og 
góðsku, ið kundin fær. Á hvørjum ári 
gera vit eina holla trivnaðarkanning og 
fáa nágreinilig úrslit, ið hjálpa okkum við 
miðvíst at skipa arbeiðið við trivnaði.  

Trivnaðarkanningin er eitt gott høvi hjá 
starvsfólkum at siga sína meining, og 
ávirka hvussu trivnaðurin í samtakinum 
kann gerast enn betri.   

Tá ið kanningin er liðug, fær Føroya 
Tele eitt samlað úrslit fyri alt samtakið, 
ímeðan hvør deild fær síni egnu úrslit at 
arbeiða víðari við.   

Í 2020 skoraði trivnaðarkanningin 
indeksstigið 77 í arbeiðsgleði og 83 í 
trúfesti. Sannroyndin, at vit liggja so 
høgt, borgar fyri stórum nøgdsemi, 
sum ikki kemur av sær sjálvum. 
Miðvísa arbeiðið við trivnaðinum 
seinastu mongu árini stendur nú í 
blóma. Vit arbeiða áhaldandi við at 
varðveita og betra enn meira um 
arbeiðsgleðina við at leggja lunnar 
undir vitanardeiling, samstarv og 
menning. 

182
Starvsfólk

17-71
Aldursspennið

6
Lestrarstørv

7
Lærlingar

8
Starvsvenjing

Kynsbýtið í samtakinum

27% 73% 29% 71% 

Kynsbýtið í leiðsluni

Hagtøl 
fyri luttøku: 

Hagtøl 
fyri arbeiðsgleði: 

2018

97%

2019

97%

2018

77

2019

78

2019

85

2018 

83

97% 77 83
Úrslitini merkja, at arbeiðsgleðin og 
trúfestið hjá starvsfólkum á Føroya Tele 
eru munandi størri enn í miðal á danska 
arbeiðsmarknaðinum. 

Við støði í úrslitinum teljast vit eisini
millum bestu fyritøkur í Norðurlondum.  

Hagtøl 
fyri trúvirði: 

Fortreyt fyri at umboða frontin er ein hugburður, 
ið lættliga finnur seg til rættis í nýggjum 
umstøðum og kundatørvum. Í 2020 hevði hesin 
eginleiki størri týdning enn nakrantíð. Fremsta 
rað stóð veruliga sína roynd – og fekk fult 
stigatal.   

Á vári 2020 broyttust arbeiðsumstøðurnar frá 
degi til dags, og alt skuldi hugsast av nýggjum. 
Føroyar fóru niður í ferð og ein stórur partur 
av Føroya fólki fór heim at arbeiða. Fyri frontin 
á Føroya Tele innibar hetta, at dagliga arbeiðið 
varð umskipað. 
Øll orka varð løgd í at møta kundanum og 
varðveita tamarhaldið.

Tað ráddi um at vinna pláss á 
koronaleikpallinum og framhaldandi tryggja 
innlit í kundatørvir, sum tóku dik á seg. Hóast 
avbjóðingar megnaðu nærløgdu starvsfólkini at 
finna fótafestið og varðveita kundan í 
miðdeplinum.   

Fronturin er fremsta rað í fyritøkuni. Tað er fronturin, ið møtir 
kundanum, júst har hann er og onga aðrastaðni. At vera 
kundavend andlit og oyru setir høg krøv til kunnleika, 
tænastu og ferð. 

Tá ið Føroyar fóru niður 
í ferð, fór tænastan 
upp í ferð

SANNROYND

Tá ið Føroyar fóru niður ferð, fór 
tænastan upp í ferð. Frontarnir 
fingu 1.570 fleiri uppkall í mars 

2020 samanborið við mánaðarnar 
frammanundan. Hetta svarar til 

ein vøkstur upp á 62%. 

Tá ið korona byrjaði, var eg forvirkin og ringdi til 
Heilsumálaráðið og bjóðaði teimum callcentur. 
Frammanundan høvdu tey einans eina fartelefon, 
sum tók øll køll til koronalinjuna. Eg var tøkur 24/7 
fyri at hjálpa og vegleiða, tí koronalinjan var góð 
tænasta til alt samfelagið.

Mín starvsfelagi, Dávið, slepti øllum ein sunnudag,
tí Reyði Krossur hevði fingið boð um at svara 
sóttarhaldslinjuni. Dávið samlaði telefonir, switch 
og headsett, og tað gingu tveir tímar frá tí, at Reyði 
Krossur hevði fingið boðini, til at linjan var tøk.

12. mars fór eg heim, tá ið Føroyar fóru niður í ferð, og eg 
havi arbeitt heimanífrá í eitt heilt ár. Mín heilsustøða ger, at 
eg havi tikið eyka fyrilit fyri ikki at fáa korona.

Eg ynskti tó framhaldandi at hjálpa okkara kundum, sum 
høvdu tørv á tekniskari support. Loysnin var, at eg fekk 
eitt fullfíggjað heimaarbeiðspláss, so eg kundi avgreiða 
og hjálpa kundum heimanífrá. Loysnin riggaði sera væl 
fyri kundarnar, meg og Føroya Tele.

KORONA
STARVSFÓLKASØGUR

Hermod
Teknikari

Petur 
Krisjan 
Supportari

Fyri at avmarka smittuvandan umskipaðu vit arbeiðið 
í kundatænastuni. Hópurin varð býttur upp í tvey, og 
vit arbeiddu skiftivís heimanífrá og á Føroya Tele. Tá ið 
vit arbeiddu heimanífrá, høvdu vit ikki altíð møguleika 
at víðaristilla kundar, og hetta hevði við sær, at vit ofta 
máttu heita á kundar at ringja aftur.

Vit upplivdu ongantíð, at kundar ilskaðust inn á 
umstøðurnar, tí tey skiltu serstøðuna. Vit upplivdu 
eisini, at nógv fleiri góvu sær stundir at tosa við 
okkum.

Vit løgdu alla orku í framhaldandi at geva okkara 
kundum eina tænastu í heimsklassa, og sum dømi 
tóku vit SIM-kort og beinarar heim við, sum kundar 
so kundu heinta. Somuleiðis koyrdu vit runt og løgdu 
SIM-kort í postkassar hjá kundum.

At arbeiðspláss og skúlaundirvísing varð flutt heim, 
setti størri krøv til breiðbandið, og av tí sama hækkaðu 
nógvir kundar breiðbandsferðirnar heima við hús. Fyri 
at veita góða tænastu vóru vit forvirkin og settu okkum 
sjálvboðið í samband við kundar, ið vit vistu kundu fáa 
skjótari ferðir í mun til tað, teir høvdu.

Nógvir kundar stovnaðu sær breiðband í summarhúsum, 
neystum og aðrastaðni í sambandi við sóttarhald, og tað 
gjørdi, at vit koyrdu beinarar heim til kundar, sum sótu í 
sóttarhaldi.

Oluffa
Kundaráðgevi

Jakup
Vinnuráðgevi

Korona setti ferð á
fartelefonina 

Vit vóru meira heima og minni úti. Vit lagaðu okkum 
eftir umstøðunum. Vit gjørdu arbeiðið heimanífrá. Vit 
fluttu skúlastovuna út á netið, og vit settu sosialan 
tørv í bíðistøðu. Korona lærdi okkum nógv. 

Føroyar fóru niður í ferð

Føroyar fóru niður í ferð

Tala
Stabbamyndin vísir, hvussu nógvir 
minuttir hava verið tosaðir í telefon 
á farnetinum tilsamans í tíðarskeiðnum 
februar 2018 til desember 2020. 

Data
Stabbamyndin vísir ein støðugan 
vøkstur á datanýtslu í GB frá februar 
2018 til desember 2020. Myndin 
ásannar, at vit brúka data nógv 
meira nú enn áður. 

Í 2020 vendi heimurin á ranguni, og árið gjørdist 
somuleiðis tað árið, tá ið føroyingar og fólkið, ið 
her býr, settu nýtt met. Eitt met, ið prógvar, at 
eitt farnet í heimsklassa er umráðandi í einum 
slíkum afturlatnum samfelagi. Korona setti ferð á 
fartelefonina. 

Á okkara leiðum vita vit nærum einki um 
jarðskjálvtar, sum elva til brádligar, harðligar 
ristingar í jarðarskorpuni. Jarðskjálvtar verða 
máldir við einum seismografi, ið fangar 
ristingarnar og gevur vísindafólki eina greiða 
fatan av megini á jarðskjálvtanum. 

Tá ið jarðskjálvtar verða máldir, teknar seis-
mografurin stabbamynd av ristingum, og slíkar 
stabbamyndir eru eisini gerandiskostur í okkara 
arbeiði at máta nýtsluna á farnetinum, so at vit 
kunnu varðveita tað í einum avgjørdum 
heimsklassa.  

Farnetið skal kunna bera vaksandi ferðsluna, lúka 
nútímans krøv og nøkta tørvin hjá tí einstaka. 
Tað er við hesum í huga, at vit gera dagligar 
mátingar og halda eyga við, at alt er, sum tað 
skal vera. 

Í mong ár hevur pílurin støðugt peikað uppeftir. 
Vit eru farin at brúka fartelefonina nógv meira, 
enn vit gjørdu fyri bara fáum árum síðani. Í 2020 
hendi tó ein ógvusligur vøkstur, ið stendur eftir 
sum ein varði í okkara mátingum. 

 

Harðligar ristingar vóru at hóma í mátingunum, 
tá ið Føroyar fóru niður í ferð orsakað av koronu. 
Hagtølini siga okkum eina nágreiniliga søgu um, 
at fartelefonin og farnetið gjørdust grundarlagið 
undir afturlatna samfelagnum. 

Vit tóku tilmælini til okkara. Korona skuldi berjast 
niður, hóast hetta skapti eitt tómrúm í 
gerandissjagginum. Vit lærdu at skipa 
gerandisdagin øðrvísi, og sosialur tørvur varð 
settur í bíðistøðu. Vit hittust fyrst og fremst á 
netinum ella í telefonini.  

Vit lærdu okkum at nýta alternativar hættir í 
staðin fyri teir vanligu. Skúlaundirvísing varð flutt 
út á netið, og vit gjørdu arbeiðið heimanífrá, 
meðan vit samskiftu við arbeiðsplássið við 
telefon og neti. 

Úrslitið av hesum er, at ongantíð áður hava vit 
tosað so nógv í telefon og verið so nógv á 
netinum við fartelefonini sum í 2020. Í vissum 
førum varð vøksturin so mikið stórur, at hann 
stóð í ein beinan norðan.  

Nýggja metið ber boð um eitt farnet, sum ikki 
hoknaði undan. At farnetið er neyvstillað og 
100% fyrireikað til at bera eina brádliga, vaksandi 
ferðslu og er í samljóði við tørvir og treytir fyri 
at kunna virka í einum nútíðar samfelagi sum 
okkara.  

Ómaksleyst samskifti skulu vit øll kunna taka 
sum givið, sama hvar í landinum vit eru stødd. 

Í vissum førum var vøksturin so mikið 
stórur, at hann stóð í ein beinan norðan 
á stiganum á mátingartólinum. 

Í Føroyum hava vit sterka siðvenju við 
bundnum klæðum. Vit hava eitt eyðkent 
føroyskt bindimynstur, sum er vorðið víðagitið 
kring allan heimin. Søguliga hevur tað havt 
týdning, at fólk hava evnað og hildið lív í 
mynstrinum. 

Bindimynstrið er tó ikki tað einasta mynstrið, ið 
eyðkennir okkum føroyingar. Av lyndi og atferð 
hava vit nógv mynstur, ið mynda okkum og gera 
okkum serstøk. Í 2020 fóru nærum øll sosial og 
samfelagslig mynstur av lagi. 

Eitt mynstur, sum fór av lagi, men sum aftur tók 
dik á seg, var internetmynstrið. Korona loypti 
ólag í gerandisdagin og vendi hann á ranguna. 
Internetið gjørdist grundarlagið undir afturlatna 

Korona broytti 
internetmynstrið 

samfelagnum, og tá ið alt kom til stykkis, fekk 
søgan nýggja vend. 

Vit stóðu ikki hendur í lumma, men høvdu eygu 
fyri nýggja veruleikanum. Vit bundu um heilan 
fingur og tóku av fyri at basa farsóttini, og vit 
kastaðu uppá fyri at gera dagarnar og næturnar 
so vanligar sum yvirhøvur gjørligt. 

Hesum er lætt at fáa greiði á í okkara hagtølum 
fyri internetnýtslu í 2020. Føroyingar og fólkið, 
her býr, hildu lív í mynstrinum og evnaðu 
internetið til nakað, sum bar samfelagnum 
uppi. Internetið átti stóran lut í, at millum annað 
skúlaundirvísing og arbeiði kundu halda fram. 

Breiðbandsnýtslan reyk upp í 2020. Við hvørt stóð nógv á endanum, 
men fastleikin í netinum helt. Vit kýttu okkum at loysa knútar og 
seta bøtur á, so at bulurin á netinum bar vaksandi ferðsluna og 
nøktaði tørvin hjá øllum.

Breiðbandsnýtslan vaks 24%. Frá 46 
petabytes í 2019 til 57 petabytes í 2020. 
Hetta svarar til 57 milliónir gigabytes. 

So hvørt sum okkara kundar fáa fleiri tól og finna 
nýggjar nýtsluhættir, gera vit áhaldandi íløgur í 
farnetið, so tað er í samljóði við tørvin hjá 
einstaka kundanum og framburðinum í 
samfelagnum sum heild. Síðan 2015 hava vit 
gjørt íløgur í undirstøðukervið fyri 80 milliónir 
krónur. 

Í 2015 varð alt netið skift út, og 4G varð lagt 
omaná. Hetta var eitt risastórt fet inn í framtíðina 
fyri at ganga vaksandi tørvinum á møti, og at 
gera netið til reiðar til eitt komandi ættarliðsskifti. 
5G er framtíðin, og er tað, ið er høvuðsrákið á 
telemarknaðinum. Ímeðan vit bíða eftir 

ættarliðsskiftinum, halda vit fram við at gera 
íløgur í verandi tøkni, tí hon hevur ikki tænt 
fyri seg. Álítandi dekning, stóran kapasitet og 
flúgvandi skjótt 4G skulu allir føroyingar kunna 
taka fyri givið.

Í 2020 varð farnetið neyvstillað og útbygt við 
millum annað stórum kundaloysnum. 
Í 2020 kom stásiligi skúlin á Fløtum upp at 
standa, samstundis sum Hotel Brandan varð 
tikið í nýtslu, og Hotel Føroyar bygdi út. 

Í øllum trimum førum varð farið inn í 
bygningarnar, sum eru gjørdir av glasi, stáli 

Á beinari leið móti

100%

Nýggjar sendistøðir, stórar kundaloysnir og tunnilsdagføringar 
myndaðu arbeiðið at náa málinum at veita eitt farnet, sum fevnir 
100% landafrøðiliga 

og betongi, fyri at betra um innandura 
dekningin við støði í dekningsmátingum, so at 
dekningur er í hvørjum króki. 

Aðrastaðni í Havn vórðu tvær nýggjar sendistøðir 
settar upp á Jøkulstræti og upp á bygningin hjá 
Havnar Arbeiðarafelag fyri at bøta um dekningin 
í miðbýnum, í Vesturbýnum, við Landavegin og 
í Svanga. 

Í 2018 varð málið at fáa fartelefonsamband 
inn í allar ferðslutunlar rokkið, men slíkar  
innleggingar krevja eitt vakið eyga og ítøkiligar 
neyvstillingar við jøvnum millumbilum.  

Í tunlum skal trygdin vera í hásæti, og í 2020 
varð farið inn í Árnafjarðatunnilin fyri at 
neyvstilla og bøta um sambandið har. 

Aðrastaðni í frágreiðingini ber til at lesa um 
arbeiðið at leggja fartelefonsamband í 
Eysturoyartunlinum.

100%

Einstaklingar 
í eini heild

Á Føroya Tele leggja øll starvsfólk eina 
varandi slóð eftir seg. Hesi fótaspor skapa 
heildina og gera eins stóran mun og allar 
tær grótrúgvur, sum eru laðaðar gjøgnum 
ár og dag. Rom varð ikki bygt eftir einum 
degi, og tað varð Føroya Tele sanniliga 
heldur ikki.   

Vit eru ein heild av einstaklingum við 
ymiskum eginleikum. Hesir eginleikar, sum 
eyðkenna hvørt einstakt starvsfólk, verða 
blandaðir saman við kjarnuvirkseminum, 
sum er inngrógvið í fyritøkuni.  

Vit knýta Føroyar, føroyingar og fólkið, 
her býr, saman, og virðini hjá okkum lýsa, 
hvussu vit fylgja hesum endamáli og gera 
kjarnuvirksemið til veruleika.  

Ábyrgd 
er natúrligt
Samfelagsábyrgd er ein natúrligur partur av okkara gerandisdegi og 
er inngrógvin í samtakinum. Sum leiðandi telefyritøka eru vit tilvitaði 
um, at vit spæla ein stóran og týdningarmiklan leiklut í samfelagnum. 
Við støði í hesum seta vit stór mál og høg krøv til egið virksemi. 

Umhvørvið og burðardyggar loysnir fylla nógv í virkseminum, og 
vit miða altíð eftir at nýta rávørur og tilfeingi skynsamt, so at 
umhvørvisávirkanin verður minst møgulig. 

Við støði í leiklutinum í samfelagnum og mótvegis kundum og 
starvsfólkum, brúka vit Heimsmálini og Global Compact hjá ST sum 
íblástur, tá ið vit skipa virksemið og átøk innanhýsis í samtakinum og 
nærsamfelagnum. 

P O L I T I K K U R

Orkusparandi 
og sjálvvirkandi 
sendistøðir 

Fólkatættleiki er ymiskur alt eftir, hvar vit eru stødd. 
Í 2020 varð ferð sett á at menna eitt enn skynsamari 
farnet, sum setur umhvørvið í miðdepilin. 
Orkusparandi stillingar og sjálvvirkandi sendistøðir 
mynda nú langtíðarorkuætlanina, sum vit hava sett 
út í kortið. 

Í hesum døgum standa vit á tromini til eina 
tøkniliga kollvelting, sum fer at broyta okkara 
atburð, hvussu vit liva, hvussu vit arbeiða, og 
hvussu vit hava samband hvør við annan. 
Fjórða ídnaðarkollveltingin tekur seg fram og 
ávirkar nærum allar vinnur í øllum londum.  

Á telemarknaðinum verður 5G byrjanin til 
broytingina, sum í stødd, vavi og torgreind ikki 
fer at líkjast nøkrum, sum vit nakrantíð hava 
upplivað áður. 5G fer at slóða fyri óendaligum 
møguleikum. 

Ímeðan vit bíða eftir byrjanini, hava vit sett 
burðardygd og samfelagstilvit í miðdepilin, og 
okkara samfelagsskylda hevur vundið upp á seg. 
Meðan vit lúka treytirnar at veita farnet í 
heimsklassa, taka vit stór fet á leiðini at minka 
um okkara umhvørvisfótaspor. 

Í 2020 varð skundað undir at veita 
burðardyggari og skynsamari farnet. Sjøtul varð 
settur á at kortleggja nágreiniliga nýtslu á øllum 
sendistøðum og harvið neyvstilla tær eftir tørvi. 

 

Á vanligan hátt eru sendistøðir settar upp at 
veita samband 24/7, men við orkusparandi 
stillingum, har ið lagt verður upp fyri 
fólkatættleikanum í einum øki, kunnu 
sendistøðirnar nú sjálvvirkandi sløkkja og 
tendra eftir tørvi. 

Eitt eyðkent dømi er lítla ferðslan á netinum um 
náttina. Tá koma orkusparandi stillingarnar í gildi, 
og 4G verður sløkt sjálvvirkandi. Og á sama hátt 
tendrar 4G aftur, varnast sendistøðin vaksandi 
ferðslu, og at tørvur er á 4G. 

Slíkar orkusparandi stillingar minka bæði um 
streymnýtslu og útlát av geisling, sum tó aldrin 
fer upp um loyvt markamót. Vit hava øll ábyrgd 
av at verja umhvørvið og at nýta orku skynsamt. 
Arbeiðið við at veita skynsamari farnet fer at taka 
dik á seg í langtíðarorkuætlanini. 

Samband

undir sjóvarmálanum
187 metrar

Tað kann tykjast undarligt, at eitt vegakervi, 
sum knýtir ein av størstu býum í Evropa saman 
og hevur í miðal fimm milliónum ferðandi um 
dagin, ikki fekk fartelefonsamband fyrr enn 158 
ár eftir, at kervið varð tikið í nýtslu. Hetta er 
veruleikin í enska høvuðsstaðnum London. 

Undirgrundarbreytin, sum á mannamunni 
verður kallað The Tube, er ein neyðug 
fyritreyt fyri ein væl virkandi stórbý sum 
London, men tað var ikki fyrr enn við ársbyrjan 
2020, at arbeiðið at leggja farnet inn í 
vegakervið fór av bakkastokki. 

At veita fartelefonsamband í slíkum umstøðum 
er ovurhonds stórt og fløkjaligt arbeiði, ið krevur 
nærlagni og serfrøði. At arbeiðið ikki er komið á 
mál enn, er gott dømi um, hvussu rúgvumikið 
tað kann verða fyri tey, ið standa fyri tílíkum 
byggiarbeiði. 

Føroyar minna um The Tube. Vit eru eitt 
fjallaland við gilum, dølum, bergholum og 
himmalhøgum fjøllum, og eftir túsundáraskiftið 
eru vit eisini vorðin von at ferðast undir 
sjóvarmálanum. Tað feskasta dømið er 
Eysturoyartunnilin. 

Við ársenda 2020 varð Eysturoyartunnilin tikin í 
nýtslu. Tunnilin er stórt framstig fyri samfelagið, 
men hann er eisini gott dømi um týdningin av 
nærlagni og dugnaskapi, tá ið slíkar umstøður 
skulu hava fartelefonsamband. 

Saman við hinum undirsjóvartunlunum hevur 
Eysturoyartunnilin gjørt Føroyar størri. Vit eru 
nú knýtt saman í eitt vegakervi, sum er stórt 
framstig fyri samfelagið sum heild – bæði 
vinnuliga, mentanarliga og ikki minst fólksliga. 

Eysturoyartunnilin er góðar 11 kilometrar, har 
ið lægsta punktið er 187 metrar undir 
sjóvarmálanum. At veita samband í slíkum 
umstøðum krevur stórt umhugsni og 
dugnaskap, hóast tað í nútíðar viðurskiftum er 
ein sjálvfylgja, at samband er allastaðni. 

Í londum kring okkum er tað eingin sjálvfylgja, at 
samband er allastaðni, men tað er tað her. 
Vit hava ein stóran leiklut í framburðinum í 
samfelagnum, og fyritreytin fyri einum 
nútíðarsamfelagi er gott og støðugt samband; 
eisini har, ið tað ikki sjálvsagt gevur meining.  

Í Eysturoyartunlinum eru í alt 14 antennur settar 
upp. Tvær hvørjumegin tunnilsmunnarnar á 
Hvítanesi og Saltnesi og 12 inni í tunlinum. 
Antennurnar eru allar knýttar saman í tvær 
sendi- og móttakarastøðir, sum standa við 
tunnilsmunnarnar, og sostatt tryggjar 
heildarloysnin, at sambandið aldrin slitnar. 

Verðin er stór 
-  og tó
Øll fólk leingjast. Vit leingjast heim, tá ið vit 
ferðast. Vit leingjast eftir at stinga av suðureftir, 
tá ið veturin sløkkir ljósið í Føroyum. Vit leingjast 
eftir at hoyra málið á okkara kæru, og vit leingjast 
eftir at síggja vinir nær og fjar.  

Tá ið vit leingjast, ella tá ið vit vilja fanga løtuna, pakka hana inn 
og senda hana heim, er gott fartelefonsamband alfa og omega. 
Og tað er júst tað, ið VerSumHeima er. Tænastan kennir ikki  
landamørk, og hon ger, at vit hava fult frælsi at ferðast.  

Verðin er stór, men við VerSumHeima er verðin tó so lítil. 
Tænastan er galdandi í øllum Evropa umframt í Ísrael, USA og 
Kanada, Kina og Russlandi og Avstralia, Indonesia, Suðurkorea 
og Tailandi. 

83
Fult frælsi at ferðast

Í 83 londum og oyggjum 
kring allan knøttin.

• Alaska
• Albania 
• Amerikansku Jomfrúoyggjar 
• Andorra 
• Asorurnar 
• Avstralia 
• Áland 
• Belgia 
• Bosnia Hersigovina 
• Bulgaria 
• Danmark 
• Estland 
• Eysturríki 
• Finnland 
• Frankaríki 
• Fronsku Guiana 
• Gibraltar 
• Gotland 
• Grikkaland 

• Grønland 
• Guadeloup 
• Guernsey 
• Hawaii 
• Holland 
• Hvítarussland 
• Ibisa 
• Indonesia 
• Isle of Man 
• Isle of Wight 
• Italia 
• Írland 
• Ísland 
• Ísrael 
• Jersey 
• Kanada 
• Kanarisku Oyggjarnar 
• Kina 
• Kosovo 

• Kreta 
• Makedonia 
• Malta 
• Mallorka 
• Martinique 
• Minorka 
• Moldova 
• Monako 
• Montenegro 
• Norðurírland 
• Noreg 
• Ongland 
• Portugal 
• Pólland 
• Puerto Riko 
• Rodos 
• Rumenia 
• Russland 
• San Marino 

• Sardinia 
• Serbia 
• Sisilia 
• Skotland 
• Slovakia 
• Slovenia 
• Spania 
• Suðurkorea 
• Svalbard 
• Sveis 
• Svøríki 
• Tailand 
• Turkaland 
• Týskland 
• Ukraina 
• Ungarn 
• USA 
• Wales

Føroyingar hava 
tikið Sona til sín

Bussar beinleiðis á Sona

Tá ið Sona varð ment í 2018, var endamálið at 
savna alskyns hentleikar á einum og sama stað. 
Ein tænasta, sum skjótt var í umbúna, var at 
savna alla kollektiva samferðslu og gera hana 
lættari atkomiliga og betri at fylgja við.  

Fyrsta bussleiðin kom á Sona í 2018, og síðani 
hevur tað gingið við rúkandi ferð. Við ársenda 
2020 vóru 35 bussleiðir á appini og heimasíðuni. 
Umframt bussleiðirnar hjá Tórshavnar, Klaksvíkar 

og Sunda kommunu vórðu bygdaleiðirnar hjá 
SSL lagdar afturat í 2020.   

Sostatt ber til hjá fólki kring landið at fylgja við 
einstøku tíðarætlanunum og síggja, hvar 
bussarnir eru staddir. Á henda hátt knýta vit 
samferðslukervið og stuðla hesi tænastu til 
frama fyri fólkið og umhvørvið.  

Meira enn 35.000 fólk hava tikið Sona niður, og tað eru í miðal 18.000 leitingar 
bæði á appini og heimasíðuni hvønn dag. Føroyingar og fólkið, her býr, hava av 
álvara tikið Sona til sín, og fjøltænastan varð gagnnýtt til fulnar í 2020.   

2018 2019 2020

5.2M

4.7M
4.2M

2.24M

3.26M

35K

Sessiónir

Síðuvísingar

Hava tikið appina niður

5.2M

35

Leitingar

Bussar live

Alt á einum stað 

Sona er ein fjøltænasta, og tað merkir, at Sona 
er ein pallur við alskyns upplýsingum, tænastum 
og kunning, sama hvar brúkarin er staddur. Sona 
tekur støði í nærumhvørvinum og savnar saman 
alt, sum er í nánd.  

Sostatt er tað skjótt og lætt at finna kunning um 
bygdir og býir og søgulig støð, at finna tiltøk og 
matstovur. 

88.6% av øllum vitjandi 
brúktu iPhone. 

11.4% brúktu Android 
fartelefonir.

S A N N R O Y N D

Tølini fyri Sona í 2020 Leitingar á Sona

Á Sona hava landøki, bygdir og býir hvør sína 
sonu, sum innihalda eitt savn av hentum 
upplýsingum og leiðbeiningum. 

Lív og røring á Sona

At fáa fríska luft í náttúruni er gott fyri bæði sinn og skinn. Í 2020 
vóru vit meira inni og minni úti, og tað var við hesum í huga, at 
skipað varð fyri fleiri rørsluátøkum á Sona. Tá ið alt kom til stykkis, 
vóru fólk sera virkin í hesum átøkum. 

Hvør metur telur

Í mai 2020 var rørsluátakið “Hvør metur 
telur” á breddanum. Átakið varð 
skipað saman við Fólkaheilsuráðnum, 
og endamálið var tvívegis. Fyrst og 
fremst var endamálið at stuðla 
føroyingum, ið stremba eftir at betra 
um heilsuna, men harumframt var 
endamálið frameftir at birta lív í alt, sum 
fevnir um rørslu.  

Við talgildum snildum varð hvør gingin 
ella runnin kilometur skrásettur á Sona 
appini, og á heimasíðuni vórðu allir 
kilometrarnir so hvørt taldir saman 
fyri økini Eysturoy, Norðstreymoy, 
Suðurstreymoy, Sandoy, Suðuroy, Vágar 
og Norðoyggjar. Á hendan hátt bar til 
hjá áhugaðum at fylgja við, hvar í 
landinum kilometrarnir vórðu skrásettir, 
og hvussu nógvar kilometrar fólk fluttu 
seg tilsamans.  

Samanlagt vórðu nærum 25.000 
kilometrar lagdir afturum. Við 8 
kilometrum sum miðallongd vórðu 
oman fyri 3.000 túrar gingnir ella runnir. 
Magni Mohr vísir á, at við at brúka Sona 
kom átakið út til allar føroyingar. Hetta 
var eitt av málunum hjá 
Fólkaheilsuráðnum.

 

Rørsla í Føroyum 

Á sumri 2020 skipaði Sona saman við 
Ítróttarsambandi Føroya og 
Fólkaheilsuráðnum fyri átakinum
“Rørsla í Føroyum”. Endamálið var at 
geva føroyingum eitt úrval av 
gongutúrum at velja.  

 

“Tað var sera motiverandi, at skipað varð 
fyri slíkum átaki, sum heilt vist var 
viðvirkandi til, at eg gekk og framvegis 
gangi nógvar túrar í náttúruni,” sigur 
Fríða við Neyst Høgnadóttir, luttakari.

Túrarnir vórðu settir saman í samstarvi 
við Pól Sundskarð og heimasíðuna
pol.fo, og tey luttakandi skrásettu sínar 
túrar við Sona appini. Samanlagt 
trampaðu meira enn 1.000 fólk á 
bygdagøtum og í fjøllunum kring alt 
landið. 

At brúka føroysku náttúruna er partur av okkara siðaarvi, og við at 
sameina rørslu á aldargomlu bygdagøtunum og í okkara fjøllum við 
snildfonum og appum ger, at vit samantvinna tað serføroyska og tann 
tøkniliga veruleikan, sum tey flestu liva í ídag.  
- Magni Mohr, formaður í Fólkaheilsuráðnum. 

Umhvørvið og 
grønar loysnir

Vit hava øll ábyrgd av at verja umhvørvið og at nýta orku skynsamt. Vit hava 
tilsamans 330 bygningar, tøknihús, tøkniskáp og mastrar, sum alt er knýtt í 
eina grøna langtíðarorkuætlan, sum er galdandi fyri alt samtakið. 

Grøna Klingran 

Høvuðssætið hjá okkum gongur á odda í mun til 
umhvørvið og grønar loysnir. Klingran varð fødd 
við snildari ljósstýring, umframt at hiti og natúrlig 
útlufting hevur verið stýrd av 
bygningsautomatikki (CTS) seinastu árini. Vit 
flyta okkum nú til skipan við hybrid millum eina 
mekaniska og nátúrliga loysn. 

Útluftingin fer at virka á sama hátt sum í dag, 
men í staðin fyri at brúka vind og luft, sum 
ferðast gjøgnum bygningin og upp gjøgnum 
takið, verða hybridmotorar settir á takið, sum 
síðani blása luft út í bygningin.  

Við skiftinum hava vit fult ræði á, hvussu nógv 
luft kemur inn í bygningin, meðan ein avmarkað 
mongd av hita fer út. Vit varðveita sostatt 
natúrligu ventilatiónina, men stýra nýtsluni 
neyvari og hava minni spillorku. 

Fríluftskøling og endurnýtsla 
av hita 

Allir bygningarnir hava fríluftskøling, sum egnar 
seg væl til føroyska veðurlagið, ið sjáldan fer 
upp um 20 hitastig. Vit brúka útiluftina at køla 
við heldur enn køling við kompressara, og við 
hesum spara vit 68% av árligu elnýtsluni. 

Tøknirúmini í Klingruni vórðu upprunaliga stýrd 
av kompressarakøling, men í 2015 varð hetta 
skift til fríluftskøling og nýtslu av hitapumpu. 

Við skiftinum spara vit 500.000 kwt. um árið 
og brúka avlopshitan til at hita Klingruna við.   

Sparing í Kwh og CO2 

Klingran er frá 2004, og komandi árini verður 
ljósskipanin skift til LED í smáum skiftum. 
Skiftið merkir enn skynsamari orkunýtslu og 
sparing í kWh. og CO2. 

1 Kwh svarar til 403,8 gram CO2   

Við einari LED-ljósskipan spara vit 54 kWh. um dagin. 
Um vit rokna 220 arbeiðsdagar í einum ári, merkir 
hetta eina samlaða sparing upp á 11.800 kWh. og 
4,7 tons av CO2 um árið. 

LED

Orka við brint og sól 

Í Miðvági verður telefonstøðin tikin niður til 
frama fyri lágorkuhúsi, sum partvís fer at 
brúka brintskipan og sólskipan sum orkuloysnir. 
Lágorkuhúsið verður 40 fermetrar til støddar og 
skal nýtast til fjarskifti í økinum. 

Brintskipanin avloysir dieselgenerator, sum áður 
varð brúktur til veiting av neyðstreymi. 
Sólskipanin verður bundin í elskipanina, og 
við orkuskiftinum verða væntandi 7.000 kwt. 
framleiddir um árið. Hetta svarar til orkuna, 
sum eitt-tvey húsarhald brúka árliga. 

Verkætlanin byrjaði á heysti 2020 og verður 

væntandi liðug á sumri 2021. 

Frá oljufýri til jarðhita

Tøknihúsið í Søldarfirði hevur altíð koyrt við 
oljufýri. Húsið er 240 fermetrar til støddar og 
verður dagliga brúkt til tøkni og skrivstovu. Í 
2020 byrjaði arbeiðið at skifta oljufýrið út við 
jarðhita. Talan er um grøna langtíðarloysn við 
burðardyggari orku og minni viðlíkahaldi. 

Eitt tons av olju svarar til trý tons av CO2. 
Skiftið hevur við sær, at vit skera niður upp á 
3.700 litrar av olju og harvið 11 tons av CO2. 

Tvær aðrar verkætlanir við sama orkuskifti eru 
í stoypiskeiðini og eru settar í gongd. Talan 
er um bygningar á Tvøroyri og í Klaksvík, og 
verkætlanirnar verða væntandi lidnar í 2021. 

Dømi: Eitt tøknihús á 240 m2

Jarðhiti
• 8.450 kwh
• 3,4 tons CO2

Oljufýr
• 3.800 litrar olju
• 38.000 kwh
• 12 tons CO2

8.6
Sparing:

Tons CO2

SANNROYND 

Í 2020 skiftu vit 44% av ljósskipanini í Klingruni 
til LED. Vit hava skift 246 stk. av rørum ella 
LED-armaturum og mangla at skifta 313 stk. 

Bilaflotin hjá Føroya Tele

Sum liður í grønu langtíðarorkuætlanini ynskja 
vit ein oljufrían bilaflota. 

Vit hava tilsamans fimm el-bilar og løðarar. 
Vit gera nú klárt til at skapa umstøður fyri 
fleiri oljufríum bilum og bussum. Í 2021 koma 
væntandi tveir el-vøruvognar og enn fleiri 
el-bilar.   

Sum partur av skiftinum til jarðhita hava vit ein 
grønan málara, sum løðarar til el-bilar kunnu 
knýtast í. Á henda hátt finna træðrirnir í grønu 
langtíðarætlanini saman og skapa loysnir, ið 
tryggja fleiri av grønu loysnunum.  

Grøn, 
grønari,
grønast
Burðardygt Vinnulív

Føroya Tele er ein av ellivu føroyskum fyritøkum, 
sum hevur bundið seg til eitt trý ára samstarv 
um átakið “Burðardygt Vinnulív”.  

Royndarverkætlanin, sum verður samskipað í 
Vinnuhúsinum, hevur sum aðalmál at menna 
burðardyggar mannagongdir í føroysku vinnuni 
og stuðla undir arbeiðið við at røkka 
heimsmálunum hjá ST um burðadygga 
menning. 

Tær 11 stovnandi fyritøkurnar eru: Bakkafrost, 
Betri Banki, Effo, Faroe Ship, Føroya Tele, JT 
Electric, KJ Hydraulik, MBM, Pf. Poul Michelsen, 
SMJ og Vónin.

Tað er umráðandi, at vit tora at ganga á odda, 
og at umhvørvið verður raðfest. Vit hava góðar 
royndir við el-bilum og kunnu innan hetta økið 
staðfesta, at her ganga grønar ætlanir og fíggjarligt 
skynsemi hond í hond. 
– Jóhann Eli Jacobsen, bilasmiðjur á Føroya Tele. 

Á vári 2019 vunnu vit útboðið hjá Ríkispolitinum um at 
veita Føroya Politi nýggja samskiftisskipan. Í 2020 varð 
KIMA tikið í nýtslu. 

Navnið

Tá ið vit hoyra kirkjuklokkur kima í dag, seta vit hetta 
ofta í samband við gudstænastu og annað kirkjuligt 
virksemi. Men soleiðis hevur ikki altíð verið. Fyrr í tíðini 
kimaði kirkjuklokkan, tá ið okkurt var áfatt, og eini 
týdningarmikil boð skuldu út til fólkið.  

Fólk sleptu tí øllum, tey stóðu við, og savnaðust, tá ið 
kirkjuklokkan kimaði. Eitt dømi er stormklokkan, sum 
ljóðaði, tá ið eldsbruni ella fíggindi var í nánd. 

Hóast orsøkirnar kunnu vera ymiskar og hava broytt 
seg gjøgnum tíðina, kima vit á sama hátt við KIMA, 
tá ið vit hava tørv á at savna fólk. Vit hesum brúka vit 
eitt hugtak, sum er siðbundið, hóast skipanin er alt 
annað enn siðbundin.  

KIMA er snikkað til føroysk viðurskifti og hevur 
allar hentleikar, tá ið tørvur er á títtum, stuttum 
og tryggum samskifti. KIMA er ment í samstarvi 
við Ericsson, og hon hevur óteljandi møguleikar. 
KIMA savnar tilbúgvingina, og við tíðini er málið 
at knýta alla tilbúgvingina saman, so at tey, ið 
tæna og ansa eftir okkum borgarum, kunnu 
veita enn betri tænastu.  

KIMA er ein skipan, ið ber brá av miðvísum 
arbeiði. Hon er gott dømi um samstarv, ið riggar, 
tá ið partar við lyklastøðum finna felagsstevið og 
saman skapa spennandi og slóðbrótandi úrslit. 
KIMA er millum tær fyrstu av sínum slagi í øllum 
heiminum.  

Tað var á vári 2019, at vit vunnu útboðið hjá 
Ríkispolitinum um at veita Føroya Politi nýggja 
samskiftisskipan. Skipanin skuldi fylgja “Mission 
Critical Push-to-Talk”-trygdarkrøvum, og 
endaliga loysnin varð at byggja skipanina oman 
á landsumfatandi farnetið hjá Føroya Tele.  

Eysturoyartunnilin 

KIMA er knýtt at tilbúgvingini í 
Eysturoyartunlinum. Tá ið tunnilin varð royndur, 
áðrenn hann læt upp 19. desember, varð gjørt 
av at útvega øllum teimum, sum eru partur 
av tilbúgvingini í tunlinum, KIMA. Talan er um 
tilbúgvingina í høvuðsstaðnum og báðumegin 
Skálafjørðin. Um morgunin sama dag, sum 
venjingin var, vórðu øll upplærd í at brúka 
handsettini og skipanina annars. 

Úrslitið av hesum varð, at tunnilin læt upp sum 
ætlað, og at tað var trygt at koyra. 
Til eftirmetingina av venjingini varð staðfest, at 
KIMA er vegurin fram. Bæði Bjarni Nattestad, 
løgreglumaður, og Gunnar Hjelm frá 
sjúkraflutningstænastuni vóru á einum máli um, 
at KIMA er eitt fantastiskt samskiftisamboð, sum 
tilbúgvingin hevur bíðað eftir í mong, mong ár. 

Vit kima 
framtíðina inn

Skipanin

KIMA er eitt amboð til at kunna tosa ein-við-ein, ein-
við-fleiri og fleiri-við-fleiri. Harumframt er KIMA eitt 
amboð til at kunna senda tekstboð, senda myndir og 
fílur og senda beinleiðis video frá vanlukkustøðum og 
serligum umstøðum. 

KIMA byggir á 4G-netið, sum fevnir um alt landið. 
Farnetið hjá okkum telist millum tey bestu og mest 
álítandi í øllum heiminum, og hetta tryggjar, at 
dygdin á KIMA er í hásæti.
  

Búmerkið

Búmerkið er evnað sum ein skjøldur og  ber ímynd 
av tveimum verjugørðum, har tað tó er opið inn í 
erva. Innanfyri verjugarðarnar er eitt lás við mynstri. 
Lásið ímyndar, at her er talan um okkurt talgilt. Eisini 
er altjóða heitið fyri skipanina MCPTT skrivað inn í 
búmerkið, soleiðis at tað er greitt, at hetta er ein 
Mission Critical Push-To-Talk skipan.   

Vit eru eitt fjallaland við gilum, dølum og 
himmalhøgum fjøllum. Tað eru 340 fjøll í 
Føroyum. Tað hægsta er Slættaratindur, og 
tað lægsta er Fjallið í Koltri. Landafrøðiligu 
viðurskiftini eru ein avbjóðing í strembanini 
eftir at veita 100% landafrøðiligan 
fartelefondekning. 

Fyri at tekna nágreiniligu myndina av 
dekninginum leita vit ráð hjá 
undangongufólkum, ið kenna Føroyar út í 
odd og egg, hóast vit hava tól, ið máta og 
endurgeva dekningin úr veruleikanum. Gilini, 
dalarnir og fjøllini kunnu lumpa myndina. 

Tað er eingin, ið hevur gingið so nógv á 
hesum fjallalandi sum Pól Sundskarð. Hann 
hjálpir okkum at kanna fjøllini. Hann heldur 
vakið eyga við dekninginum, tí at hann kemur 
víða um, og hann vísir ítøkiliga á støð, ið krevja 
ábøtur. 

Tað merkir, at vit knýta upplivingarnar hjá Póli 
saman við tólunum, ið endurgeva veruleikan, 
og góður er gamal í ráði. Í 2020 varð Pól 
hollur og hjálpti okkum at minka um tey 
svørtu holini; har ið vit hildu, at eingin 
dekningur var. 

Av støðum kunnu millum annað nevnast 
norðantil á Kalsoynni á Kallinum, á 
Árnafjalli og har um leiðir fyri norðan av 
Gásadali, í Sjeyndum á Streymoynni, 
Frammi á Vatni oman fyri Vestmanna og 
báðumegin Borðoyavík og Árnafjarðarvík 
á Borðoynni. 

Pól kannar fjøllini

Pól Sundskarð verður tikin við í 
arbeiðið at menna dekningin uppi 
í fjøllunum. Hetta økir um trygdina, 
soleiðis at føroyingar og ferðafólk 
kunnu føla seg trygg og altíð hava 
samband, tá ið tey ganga í fjøllunum. 

Fínt 
sum eitt hár 

Fipur er ein nútímans tøkni, sum gevur 
ógvuliga skjótt og álítandi internetsamband 
gjøgnum ljósleiðaratægrar, ið eru til tjúkdar 
sum eitt hár. Sjálvur fipurkaðalin er nakrar fáar 
millimetrar til tjúkdar og liggur vardur í eini 
sterkari rørleiðing, sum er átta millimetrar til 
tjúkdar og verður løgd inn til hvørt húsarhald. 

 

At leggja fipur inn til hvørt húsarhald er ein 
stór íløga, bæði fíggjarliga og í arbeiðsorku. 
Men eitt fipurnet er skynsamari í rakstri enn 
verandi koparnet. Tilfarið er bíligari, krøvini til 
kaðalveitingar eru minni, og fipurnetið verður 
neyvt kortlagt og skrásett við GPS-punktum. 
Harafturat er eitt fipurnet lættari atkomuligt 
og lættari at umvæla. 

Fipurnet fer at kollvelta internettøknina, sum vit kenna 
hana í dag. Tøknin letur upp fyri, at telefeløgini kunnu 
bjóða ferðir heilt upp til 1000 Mbit og meira. Tað er 
óhoyrt fyri føroyingar og fólkið, ið her býr. 

Kvívík 

Við árslok 2020 fingu kvívíkingar fipurnet. Kvívík var ein 
royndarverkætlan millum NET og ein undirveitara, sum 
veitti serútgerð og samstarv. Kvívík var sostatt millum tey 
fyrstu at fáa nýggju tøknina.  

fresað inn 
í framtíðina

Í 2018 setti NET sjøtul á verkætlanina at 
leggja fipurnet kring alt landið, og seinni sama 
ár vórðu fyrstu húsarhaldini á netinum. Tað 
vísti seg tó skjótt, at verkætlanin var fyri 
bakkasti, tí tað var trupult at fáa undirveitarar 
at gera arbeiðið at fresa og grava netið undir 
jørð. 

Í februar 2020 birtust tó glottar í 
verkætlanini, tá ið avtala varð gjørd við 
undirveitara. Í fyrsta umfari samdust partarnir 
um at gera eina royndarverkætlan at leggja 
fipurnet inn til hvørt húsarhald í Kvívík. 

Sostatt gjørdust kvívíkingar millum tey fyrstu, 
ið fingu fipur í Føroyum. 

Arbeiðið hilnaðist væl. Veitir vórðu grivnar, 
fresað varð í vegir, tún og onnur øki í bygdini, 
og heitt varð á bygdarfólk um leiðbeining og 
góða hjálp, tí allir matrikklar stóðu fyri tørni. 
Arbeiðið varð nærum liðugt við árslok 2020. 

Í 2021 er avtalan við sama undirveitara longd 
við enn einari royndarverkætlan í Sunda 
kommunu og Eiðis kommunu.

Jákup
skipar fipurdansin

“Vilja tær hoyra kvæði mítt, vilja tær 
orðum trúgva, um hann Ólav 
Trúgvason, higar skal ríman snúgva. 
Glymur dansur í høll, dans sláið ring! 
Glaðir ríða Noregs menn til hildarting. 
Kongurin letur snekkju smíða har á 
sløttum sandi; Ormurin Langi størstur 
var, bygdur á Noregs landi”.  

Kvæðið Ormurin Langi er vorðið 
fólkaogn. Hvørt mansbarn í Føroyum 
kennir tað, og tað hevur verið lisið og 
lært í nógvum skúlum. Kvæðið er væl 
sett saman, frásøgnin er livandi og 
hongur væl saman, og orðalagið er 
fyndugt. 

Í okkara hugaheimi er Jákup Nielsen 
fólkaogn. Gamaní er hann stillur og 
lítillátin í medferð, og tískil kennir ikki 
hvørt mansbarn hann. Men aftan fyri 
spakføra andlitið liggur ein veldig vitan. 
Hann hevur arbeitt í samtakinum í 52 
ár. 

Jákup hevur sostatt royndirnar, stevið 
og tignina at skipa fyri verkætlanini 
at leggja fipur inn til hvørt húsarhald. 
Jákup var um konfirmatiónsaldur, tá ið 
hann byrjaði í starvi, og hann hevur 
altíð havt áhuga fyri at tekna, 
prosjektera og planleggja.  

 

Í føroyskum dansi er skiparin ofta gamal í garði. Hann hevur 
royndirnar, hann hevur stevið, og hann hevur tignina. Hann dugir alt 
uttanat. Soleiðis er eisini við verkætlanini at leggja fipur inn til hvørt 
húsarhald. Jákup Nielsen, sum hevur 52 ára starvsroyndir, skipar 
fipurdansin. 

Í 1975 prosjekteraði hann sítt 
fyrsta kaðalnet á Müllerstrøð á Argjum. 
Síðani hevur hann teknað kaðalnetið 
til útstykkingarnar kring alt landið. Í 
1996 fór arbeiðið í gongd at digitalisera 
telefonnetið, og tá varð Jákup ein av 
verkætlanarleiðaranum. 

Síðani 1997 hevur Jákup verið 
deildarleiðari á Kaðaldeildini, sum 
er ein stór og týdningarmikil deild. 
Kaðaldeildin hevur ábyrgdina av 
kaðalnetinum, sum liggur kring alt 
landið. Tað knýtir bygdir, býir, húski og 
virki saman við sjókaðlunum, 
sum knýta oyggjarnar saman. 

Kaðalnetið er grundarlagið fyri øllum 
fjarskifti í landinum. Tey árini, sum 
Jákup hevur verið leiðari í deildini, er 
stórur partur av netinum útbygdur av 
nýggjum sum fipurnet, og nú er so 
farið í gongd við tað næsta stóra takið 
at leggja fipurnet út til øll húsarhald og 
virki í landinum. 

Í 2020 legði dótturfelagið Shefa ein nýggjan 220 
kilometra langan sjókaðal millum Halfdan-oljuøkið 
og høvuðsskrivstovuna hjá Total í Esbjerg. Arbeiðið 
eydnaðist væl, hóast korona ávirkaði.

Sólskinssøgan 
Shefa spílaði 
seg út

Tað eru sløk 14 ár síðan, at Føroya Tele setti P/F 
Shefa á stovn, og Shefa tók sjókaðalin Shefa-2 í 
nýtslu. Fyrstu átta árini var raksturin sera tungur, 
og eginogn felagsins fall niður um ein triðing. 
Høvuðsendamálið hjá Shefa var og er framvegis 
at veita Føroyum samband til útheimin.  

Frá byrjan hevur tó verið arbeitt miðvíst við at 
vinna kundar uttanlands, og tað er júst virksemið 
uttanlands, sum er høvuðsorsøkin til, at 
raksturin hjá Shefa vendi og gjørdist positivur í 
2015. Sjókaðlarnir hava lagt grundarlag fyri 
øktum útflutningi til eitt nú frálandavinnuna. 

Í 2019 varð avtala gjørd við oljufelagið Total um at 
leggja nýtt sjókaðalsamband. Í 2020 fór arbeiðið 
í gongd at leggja 220 kilometra langa sjókaðalin, 
ið hevur fingið heitið HRONN. Sjókaðalin gongur 
millum høvuðsskrivstovuna hjá Total í Esbjerg og 
Halfdan-oljuøkið í danska partinum av 
Norðsjónum. 

Saman við Cantat-3 sjókaðlinum, sum varð 
knýttur í Tyra-oljufeltið í 2012, skal nýggja 
sambandið tryggja, at Total hevur trygt og 
støðugt samband til sítt oljuvirksemi í 
Norðsjónum.  

Hóast korona ávirkaði arbeiðið nógv, eydnaðist 
væl at leggja HRONN, og arbeiðið varð liðugt í 
november. Talan er um eitt langtíðarsamstarv, 
ið tryggjar virksemið í nógv ár fram. 

Undirhald til 
alla familjuna

- og eitt sindur afturat

Televarpið leggur stóran dent á at veita eitt breitt úrval av 
rásum og pakkum, sum eru sett saman á ein hátt, at fólk 
kunnu finna ein pakka, ið hóskar til tørvin. 

Televarpið sendir gjøgnum antennu, men tað nýggjasta 
er IPTV, sum ger Televarpið snildari og betri. IPTV lyftir 
sjónvarpsupplivilsið upp á eitt nógv hægri støði, og 
brúkarin fær atgongd til nógvar snildar tænastur.

Heystgildi 
á Rás1

At korona setti dám á 2020, kom veruliga til 
sjóndar, tá ið stevnur, tiltøk og festivalar skuldu 
haldast. Nógv varð avlýst, og onnur nýttu 
alternativar hættir. Sosiali tørvurin at hittast í 
gaman og álvara varð settur í bíðistøðu.  

Heystfagnaðurin er eitt heystgildi á Eiði við 
seyðasýning, flettikapping, fyrilestrum og 
barnatiltøkum við støði í seyðahaldi, fletting, siðsøgu 
og landbúnaði. Slagorðið “Føroya bygdaligasta tiltak” 
borgar fyri sonnum bygdaballi. 

Tiltakið hevur verið fastur táttur á Eiði síðan 2015, 
men í 2020 varð tiltakið í tillagaðari útgávu og 
kundi upplivast í sjónvarpi á Rás1 í staðin fyri. 
Føroya bygdaligasta tiltak varð til Føroya 
bygdaligasta sjónvarp. Seyðurin og alt, ið fæst 
burtur úr seyði, varð sett í miðdepilin. 

Seinastu árini hevur Heystfagnaðurin verið fastur táttur á Eiði, men í 2020 varð tiltakið 
tillagað og sjónvarpað. Frá fjálga og hugnaliga stemninginum í gomlu bygdini varð flutt 
niðan í ítróttahøllina og inn á Rás1. 

Beinleiðis tónar 
úr Tórsgøtu

Í 2020 varð tilveran vend upp og niður, 
og tískil varð tað umráðandi at njóta góðu 
løturnar heima. 

Tá ið Føroyar fóru niður í ferð, 
skapti hetta stórt tómrúm í 
gerandisdegnum hjá nógvum. Tá 
trein Reinsaríið á pallin og skipaði 
fyri Tórsgøta Live, sum varð sent 
beinleiðis á Rás1. 

Bárður á Lakjuni, Jasmin, Tinganest, Kristian 
Blak, Marius DJ, Funksjón, Røkkvi, Frostfelt, 
Mark the Messenger, Flowin, Blátt Gras, Danny 
& Ingi, Ragnar Finsson, Hanus G., Rani Nolsøe, 
Blues Perlan, Marianna Nagata, Halleluja-Sofus 
og Robert McBirnie. 

Í 2020 varð tilveran vend upp og niður, og tískil 
var tað umráðandi at njóta góðu løturnar heima. 
Í hesum sambandi varð skipað fyri eini røð av 
konsertum á Reinsarínum við tí endamáli at 
stuðla føroyskum tónlistafólkum, sum fluttu 
inn í skíggjarnar hjá fólki. 

Spælt og sungið varð út um allar geilar, og
beinleiðis tónarnir úr Tórsgøtu hoyrdust eisini 
á Rás1. Tá ið Robert McBirnie setti punktum, 
høvdu í alt 28 konsertir og tiltøk verið á 
pallinum á Reinsarínum í tíðarskeiðnum 25. 
mars til 9. mai. 

”Den høyrefoten er 
helt i verdensklasse”
”Endelig! Fotball på TV igjen.” Tað skapti stórar yvirskriftir 
í mai 2020, tá ið tað gjørdist greitt, at Betri Deildin fór í 
gongd, mitt meðan korona herjaði og alt annað lá stilt. 
Brádliga vaks áhugin fyri føroyskum fótbólti. TV2 í Noregi 
tók kjansin og gjørdi samstarv við Televarpið.

Avtalan innibar, at norska rásin fekk rættindi at senda 
beinleiðis frá dystum í teimum fyrstu 12 umførunum. Nógv 
varð gjørt burturúr, tí frásøgufólkini vóru tey, ið vanliga 
søgdu frá dystum í Premier League og Champions League.

Harumframt vórðu frásagnirnar kryddaðar við føroyskum 
vinklum, og teimum stóð millum annað landsliðsleikarin 
Rógvi Baldvinsson fyri. Rógvi býr og spælir bólt í Noregi, og 
hann átti ein fingur í avtaluni millum Televarpið og TV2.

At fótbóltsheimurin hevði longst eftir undirhaldi, kom 
veruliga til sjóndar. TV2 setti fulla ferð á og borgaði fyri 
bæði álvarsomum og skemtiligum undirhaldi. Høgrifóturin 
hjá Adrian Justinussen, sjarmerandi umstøðurnar og hart 
spæl myndaðu millum annað frásagnirnar.

Tað vakti ans, at tað varð sparkað bólt í Føroyum, meðan Premier 
League og allar hinar evropeisku fótbóltsdeildirnar lógu lamnar. 
Norðmenn smekkaðu til og keyptu rættindi at senda beinleiðis 
frá føroyskum fótbólti.

Tá ið vit ikki 
sluppu til 
dyst

“Drapsforsøk er 
kun gult kort”

“Den høyrefoten er 
helt i verdensklasse”

“Verdens lengste 
innmarsj”

“Norske Ole Erik 
grisetaklet i 
debuten” 

“Se her, Cristiano 
Ronaldo. Slik skal 
det gjøres”

“Utrolig grisespill” 

Fyri summi er fótbóltur religión. Fótbóltur er størsta 
ítróttagrein í Føroyum, og tí varð tað sum at fáa eina 
takkling, tá ið korona legði fót, bresti bóltin og setti 
girðingar um leikvøllirnar, so at eingin slapp til dyst.  

Fótbóltur við ongum áskoðarum er sum Landskrona uttan 
Torkil Nielsen, men lukkutíð kundu fjepparar býta fasta 
plássið á vøllinum um við fjálgu stovuna heima við hús. Í 
Televarpinum sóu vit spenning, rok og kenslur. 

Vit sóu 135 dystir, 466 mál, 493 gul kort og 21 reyð. Vit sóu 
Adrian skjóta frísparkshattrick eftir 9 minuttum, vit sóu 
Klæmint skjóta mál nummar 200 fyri NSÍ, og vit sóu HB vinna 
FM. Í 2020 var Betri Deildin hjá monnum aftur fastur táttur í 
Televarpinum. 

2020 elti slóðina frá 2019, tá ið avtalan um rættindi millum 
Fótbóltssamband Føroya og Televarpið kom í lag, men í 2020 
spenti Televarpið bogan og økti um framleiðsluna við fleiri 
frásøgufólkum, viðmerkjarum, hæddarpunktum, endurtøkum 
og grafikki. 

Umframt Betri Deildina vórðu fleiri aðrar fótbóltskappingar 
sjónvarpaðar; eitt nú stórsteypadystir, evropeisk luttøka og 
dystir hjá U21-landsliðnum.  

Í 2020 varð Betri Deildin hjá monnum aftur at síggja í Televarpinum. 
Televarpið økti um framleiðsluna, og tað gjørdi, at upplivingin at 
síggja beinleiðis fótbólt varð lyft upp á eitt nógv hægri stig. 



SAMFELAGSTILVIT 2020

52


